
    ᐱᒋᐊᕈᑎᒋᓯᒪᔭᖓ  
 

 
ᐊᑐᓕᖁᔭᐅᓯᒪᔪᑦ ᕿᑭᖅᑕᓂ ᐋᓐᓂᐊᕐᕕᒡᔪᐊᕐᒧᑦ ᐊᒻᒪᓗ ᖃᓄᐃᓕᖓᓕᕐᓂᖏᑦ ᑭᐅᓯᓯᒪᓂᖏᓐᓄᑦ: 
 
ᐊᔾᔨᓕᐅᕈᑎᕐᔪᐊᖅ ᐊᑐᕆᐊᓕᖕᓂᒃ ᐱᑕᖃᕐᓗᓂ ᐃᖅᑲᓇᐃᔭᖅᑎᓂᒡᓗ ᐃᓕᐅᖅᑲᖅᑕᐅᓇᔭᕐᒪᑦ ᒫᓐᓇᑲᐅᑎᒋ.  ᐅᒃᐱᕈᓱᒃᑲᑦᑕ 
ᐱᐅᓯᕚᓪᓕᖅᑎᑦᑎᓇᔭᕐᓂᖓᓄᑦ ᐋᓐᓂᐊᖃᕐᓇᙱᑦᑐᓕᕆᓂᕐᒥᒃ ᑕᒪᐃᓐᓄᑦ ᓄᓇᕗᒥᐅᓄᑦ. 
 

• ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᒫᓐᓇᐅᔪᖅ ᓂᐅᕕᖅᐸᓪᓕᐊᔪᑦ ᐊᔾᔨᓕᐅᕈᑎᕐᔪᐊᕐᒥᒃ, ᐊᒻᒪᓗ ᓄᑖᖑᖅᑎᖅᑕᐅᔭᕆᐊᓕᖕᓂᒃ 
ᑲᒪᕙᓪᓕᐊᓪᓗᑎᒃ ᐋᓐᓂᐊᕐᕕᒡᔪᐊᕐᒥ ᐃᓂᑖᕈᓐᓇᖁᑉᓗᒍ ᐊᔾᔨᓕᐅᕈᑎᕐᔪᐊᖅ. ᓂᕆᐅᒋᔭᐅᔪᖅ ᐊᔾᔨᓕᐅᕈᑎᕐᔪᐊᖅ 
ᐊᑐᖅᑕᐅᓕᕈᓐᓇᕐᓂᐊᕐᒪᑦ ᒫᑦᓯ 2012 ᐱᐊᓂᖅᑳᖅᑎᓐᓇᒍ. 

 
ᐋᓐᓂᐊᕐᕕᒡᔪᐊᓕᐊᖅᑐᖃᑐᐊᕌᖓᑦ ᑎᑎᕋᖅᑎᒋᔭᐅᔪᖅ/ᐋᓐᓂᐊᕐᕕᓕᐊᖅᑐᒥ ᑲᒪᔨᐅᔪᖅ ᓇᓗᓇᐃᖅᓯᓇᔭᖅᑐᖅ ᐊᒻᒪᓗ ᐋᖅᑭᒋᐊᕐᓗᒍ 
ᐃᓚᒋᔭᐅᔪᒧᑦ ᑐᑭᓯᒋᐊᕈᑎᒃᓴᖅ ᐋᓐᓂᐊᕐᕕᓕᐊᖅᑐᒨᖓᔪᖅ. 
 

• ᑎᑎᕋᖅᑏᑦ ᕿᒥᕐᕈᕙᒃᑐᑦ ᐋᖅᑭᒋᐊᖅᓯᕙᒃᖢᑎᒡᓗ ᐋᓐᓂᐊᕐᕕᓕᐊᖅᑐᒨᖓᔪᓂᒃ ᑐᑭᓯᒋᐊᕈᑎᒃᓴᓂᒃ 
ᐋᓐᓂᐊᕐᕕᓕᐊᖅᑐᖃᑐᐊᕌᖓᑦ ᐊᑎᓕᐅᖅᑕᐅᔪᖃᑐᐊᕌᖓᑦ. 

 
ᐃᓚᒋᔭᐅᔪᒨᖓᔪᖅ ᑐᑭᓯᒋᐊᕈᑎᒃᓴᖅ ᑕᐃᒪᐅᑎᓪᓗᒍ ᐋᓐᓂᐊᕐᕕᓕᐊᖅᓯᒪᔫᑉ ᑎᑎᖅᑲᖁᑎᖏᓐᓂᒃ, ᑐᑭᓯᒋᐊᕈᑏᑦ 
ᑎᑎᖃᖅᑕᐅᓯᒪᖃᑦᑕᕐᓂᐊᖅᑐᑦ ᐋᓐᓂᐊᕐᕕᓕᐊᖅᓯᒪᔫᑉ ᐊᒡᒐᖕᒥᐅᑎᖓᓂ ᐊᒻᒪᓗ ᐊᑐᖅᑕᐅᓗᓂ ᐋᓐᓂᐊᕐᕕᓕᐊᖅᓯᒪᔪᖅ 
ᐅᖃᖃᑎᖃᕈᓐᓇᙱᑦᑐᖅ ᐃᓅᓯᕐᒥᒍᑦ ᐅᓗᕆᐊᓇᖅᑐᒦᓕᕐᓂᖅᐸᑦ. 
 

• ᓄᑕᖅ ᖃᕆᑕᐅᔭᒃᑯᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑎᑎᖅᑲᒃᑯᕕᒃ ᐋᓐᓂᐊᓯᐅᖅᑎᓄᑦ ᐊᑐᖅᑕᐅᔪᓐᓇᖃᑦᑕᖅᑐᖅ 
ᑐᑭᓯᒋᐊᕈᑎᖃᕐᓂᐊᕐᓗᓂ ᑕᒪᐅᖓᑐᐃᓐᓇᖅ ᑐᓴᖅᑕᐅᔭᕆᐊᖃᙱᑦᑐᓂᒃ ᐸᐸᑐᖅᑕᐅᑦᑎᐊᖅᑐᒃᑯᑦ ᐋᓐᓂᐊᕐᕕᓕᐊᖅᓯᒪᔫᑉ 
ᑐᑭᓯᒋᐊᕈᑎᒃᓴᖏᓐᓂᒃ, ᐱᖃᑕᐅᓪᓗᒋᑦ ᐃᓚᒋᔭᐅᔪᒧᑦ ᑐᑭᓯᒋᐊᕈᑎᒃᓴᑦ. 

 
ᐃᓄᒃ ᓂᐊᖁᒃᑯᑦ ᐋᓐᓂᖅᓯᒪᓇᓱᒋᔭᐅᔪᖅ ᖃᖓᑐᐃᓐᓇᑦᑎᐊᖅ ᑐᓂᕐᕈᑕᐅᖃᑦᑕᔾᔮᖏᒻᒪᕆᒃᑐᖅ ᐋᓐᓂᐊᕐᕕᒡᔪᐊᕐᒥ ᐳᑭᖅᑕᓕᖕᓄᑦ. 
 

• ᖃᓄᐃᓕᐅᕈᑎᒃᓴᑦ ᐱᔾᔪᑎᖃᖅᑐᑦ ᐳᑭᖅᑕᓖᑦ ᐅᖃᖃᑎᒋᔭᐅᔭᕆᐊᖃᕋᔭᕐᓂᖏᓐᓄᑦ ᐊᑐᐃᓐᓇᐅᑎᑕᐅᔪᑦ ᑕᒪᐃᓐᓄᑦ 
ᐋᓐᓂᐊᓯᐅᖅᑎᓄᑦ ᐃᖅᑲᓇᐃᔭᖅᑎᓄᑦ.  ᐃᓕᓐᓂᐊᕐᓃᑦ ᑐᐊᕕᕐᓇᖅᑐᓕᕆᓂᕐᒨᖓᔪᑦ ᐊᒻᒪᓗ ᐋᓐᓂᐊᕐᕕᓕᐊᖅᓯᒪᔪᒥᒃ 
ᑲᒪᑦᑎᐊᕆᐊᖃᕐᓂᕐᒨᖓᔪᑦ ᐊᑐᐃᓐᓇᕈᖅᑎᑕᐅᓯᒪᔪᑦ ᐋᓐᓂᐊᕐᕕᒡᔪᐊᕐᒥ ᐃᖅᑲᓇᐃᔭᖅᑎᓄᑦ.   

 
ᐋᓐᓂᐊᕐᕕᒡᔪᐊᖅ ᖃᐅᔨᓴᐃᓂᕐᒧᑦ ᐃᒪᓐᓈᖅᑐᕈᑎᓂᒃ ᑕᒪᐃᓐᓄᑦ ᓂᐊᖁᒃᑯᑦ ᐋᓐᓂᖅᓯᒪᔪᓄᑦ ᐅᖃᐅᓯᖃᖃᑦᑕᕐᓂᐊᖅᑐᖅ 
ᐋᓐᓂᐊᕐᕕᓕᐊᖅᓯᒪᔪᒧᑦ ᐅᕝᕙᓘᓐᓃᑦ ᐃᓚᖓᓄᑦ. 
 

• ᐋᓐᓂᐊᓯᐅᖅᑎᒃᑯᑦ ᑎᑎᕋᖅᓯᒪᔪᒥᒃ ᐃᒪᓐᓈᖅᑐᕈᑎᖃᖅᐸᒃᑐᑦ ᖃᐅᔨᓴᐃᓂᕐᒧᑦ ᓂᐊᖁᒃᑯᑦ ᐋᓐᓂᖅᓯᒪᔪᒧᑦ 
ᐊᒻᒪᓗ/ᐅᕝᕙᓘᓐᓃᑦ ᐃᓚᖓᓄᑦ. 

 
ᐋᓐᓂᐊᓯᐅᖅᑎ ᐊᔾᔨᓕᐅᕆᔭᕆᐊᖃᕋᓱᒋᒃᐸᑦ ᐊᔾᔨᓕᐅᕈᑎᕐᔪᐊᒃᑯᑦ, ᒫᓐᓇᑲᐅᑎᒋ ᖃᖓᑕᔫᒃᑯᑦ ᑐᐊᕕᕐᓇᖅᑐᓕᕆᔾᔪᑎ 
ᓇᓗᓇᐃᖅᑕᐅᒋᐊᕋᔭᖅᑐᖅ ᐋᓐᓂᐊᕐᕕᓕᐊᖅᓯᒪᔪᖅ ᐊᔾᔨᓕᐅᕈᑎᕐᔪᐊᓕᖕᒧᐊᕈᓐᓇᖁᑉᓗᒍ. 

• ᖃᖓᑕᔫᒃᑯᑦ ᑐᐊᕕᕐᓇᖅᑐᓕᕆᔾᔪᑏᑦ ᐊᔾᔨᓕᐅᕈᑎᕐᔪᐊᒃᑯᑦ ᐊᔾᔨᓕᐅᕆᓂᐊᕐᓗᓂ ᐃᓱᒪᓕᐅᕈᑕᐅᔭᕆᐊᖃᕋᔭᕐᒪᑕ 
ᐃᖢᐊᖅᓴᐃᔨᒧᑦ ᖃᐅᔨᓴᖅᑎᐅᔪᒧᑦ.  ᐋᓐᓂᐊᕐᕕᒡᔪᐊᕐᒥ ᐃᓱᒪᓕᐅᕈᑏᑦ ᑐᙵᕕᖃᖅᐸᒃᖢᑎᒃ ᐋᓐᓂᐊᕐᕕᓕᐊᖅᓯᒪᔫᑉ 
ᐱᔪᒪᔭᖏᓐᓄᑦ.  ᐅᖃᐅᓯᐅᓯᒪᔪᑎᑐᑦ ᐊᑐᓕᖁᔭᐅᓚᐅᖅᑐᒃᑯᑦ, ᕿᑭᖅᑕᓂ ᐋᓐᓂᐊᕐᕕᒡᔪᐊᖅ ᐊᔾᔨᓕᐅᕈᑎᕐᔪᐊᖃᓕᕋᔭᖅᑐᖅ 
ᒫᑦᓯ 2012 ᐱᐊᓂᖅᑳᖅᑎᓐᓇᒍ. 

 
ᒥᐊᓂᕆᔭᐅᑦᑎᐊᖏᓐᓇᕆᐊᖃᕐᒪᑕ ᕿᑭᖅᑕᓂ ᐋᓐᓂᐊᕐᕕᒡᔪᐊᕐᒥᐅᑕᑦ ᖃᖓᓕᒫᑦᑎᐊᖅ.  ᐃᖅᑲᓇᐃᔭᖅᑎᒃᓴᒃᑲᓐᓃᑦ (ᒥᐊᓂᖅᓯᔩᑦ) 
ᐃᓇᖏᖅᑎᒃᓴᐃᑦ ᖃᐃᔪᖃᙱᑉᐸᑦ ᐅᕝᕙᓘᓐᓃᑦ ᐊᓯᖏᑦ ᒥᐊᓂᖅᓯᔨᒃᓴᐃᑦ ᖃᐃᖁᔭᐅᖃᑦᑕᕐᓂᐊᖅᑐᑦ. 
 

• ᕿᑭᖅᑕᓂ ᐋᓐᓂᐊᕐᕕᒡᔪᐊᖅ ᒪᕐᕉᖕᓂᒃ ᐃᒡᓗᕈᓯᖅᑕᖃᖅᑐᖅ ᐃᓂᒋᔭᐅᖃᑦᑕᕐᓂᐊᖅᑐᓂ ᐱᑦᑎᐊᖏᑦᑐᓄᑦ 
ᐋᓐᓂᐊᕐᕕᓕᐊᖅᓯᒪᔪᓄᑦ ᐋᓐᓂᐊᖃᕐᓇᙱᑦᑐᓕᕆᓂᒃᑯᑦ ᑲᒪᒋᔭᐅᔭᕆᐊᓕᖕᓄᑦ.  ᒥᐊᓂᖅᓯᔩᑦ ᑳᓐᑐᕌᒃᖓ ᐅᖃᖅᓯᒪᔪᖅ 
ᒥᐊᓂᖅᓯᔨᖃᕆᐊᖃᕐᓂᖓᓄᑦ ᐋᓐᓂᐊᕐᕕᒡᔪᐊᖅ. 

ᒥᐊᓂᖅᓯᔩᑦ ᐊᑐᖅᑕᐅᖃᑦᑕᙱᓪᓗᑎᒃ ᒥᐊᓂᖅᓯᓂᕐᒧᑦ ᐱᑦᑎᐊᖏᑦᑐᓂᒃ ᐋᓐᓂᐊᕐᕕᓕᐊᖅᓯᒪᔪᓂᒃ ᐊᒻᒪᓗ 
ᒥᐊᓂᕆᔭᐅᖃᑦᑕᖔᕐᓗᑎᒃ ᐋᓐᓂᐊᓯᐅᖅᑎᓄᑦ ᕿᑭᖅᑕᓂ ᐋᓐᓂᐊᕐᕕᒡᔪᐊᕐᒥ. ᑕᐃᒪᐃᓕᐅᕈᑎᓂᒃ ᐱᑕᖃᙱᑉᐸᑦ, ᐊᓯᖏᑦ 
ᐋᓐᓂᐊᓯᐅᖅᑎᑦ ᖃᐃᖁᔭᐅᓇᔭᖅᑐᑦ. 
  

• ᐋᓐᓂᐊᓯᐅᖅᑎᑦ ᐱᓕᕆᖃᑎᒌᖑᓐᓇᖁᑉᓗᒋᑦ ᐊᑐᖅᑕᐅᕙᒃᑐᑦ ᐱᑦᑎᐊᖏᑦᑐᖃᕌᖓᑦ ᐋᓐᓂᐊᕐᕕᓕᐊᖅᓯᒪᔪᒥᒃ. 

ᐱᒻᒪᕆᐊᓗᒃ ᐃᒪᓐᓈᖅᑐᕈᑏᑦ ᐃᒪᓐᓈᖅᑐᕈᑕᐅᔪᑦ ᐋᓐᓂᐊᓯᐅᖅᑎᓄᑦ ᐅᖃᐅᓯᐅᑦᑎᐊᖃᑦᑕᖁᑉᓗᒋᑦ ᑕᒪᐃᓐᓄᑦ 
ᐱᓕᕆᖃᑎᒋᔭᐅᔪᓄᑦ ᐊᒻᒪᓗ ᐊᓯᔾᔨᖅᑕᐅᖃᑦᑕᙱᓪᓗᑎᒃ ᐅᕝᕙᓘᓐᓃᑦ ᐋᖅᑭᒋᐊᖅᑕᐅᖃᑦᑕᙱᓪᓗᑎᒃ ᖃᓄᑐᐃᓐᓇᑦᑎᐊᖅ 
ᑭᓇᑐᐃᓐᓇᕐᒧᑦ.  ᐃᒪᓐᓈᖅᑐᕈᑏᑦ ᐋᓐᓂᐊᓯᐅᖅᑎᓄᑦ ᑎᑎᕋᖅᓯᒪᖃᑦᑕᕐᓂᐊᖅᑐᑦ. 
                                                                                                                       

• ᐋᓐᓂᐊᓯᐅᖅᑎᑦ ᑐᓂᓯᖃᑦᑕᕐᒪᑕ ᑎᑎᕋᖅᓯᒪᔪᓂᒃ ᐃᒪᓐᓈᖅᑐᕈᑎᓂᒃ ᐊᒻᒪᓗ ᐋᓐᓂᐊᕐᕕᓕᐊᖅᓯᒪᔪᓄᑦ 
ᒥᐊᓂᖅᓯᔨᖏᓐᓄᓪᓘᓐᓃᑦ ᒪᓕᒃᑕᐅᔭᕆᐊᓕᖕᓂᒃ.  ᑐᑭᓯᒋᐊᕈᑎᒃᓴᑦ ᓴᖅᑭᑎᑕᐅᓯᒪᔪᑦ ᐃᓕᔭᐅᖃᑕᐅᖃᑦᑕᕐᒥᔪᑦ 
ᐋᓐᓂᐊᕐᕕᓕᐊᖅᑑᑉ ᑎᑎᖅᑲᖁᑎᖏᓐᓄᑦ. 

ᐋᓐᓂᐊᕐᕕᒡᔪᐊᖅ ᑐᓵᔨᖃᑦᑎᑦᑎᖃᑦᑕᕆᐊᓖᑦ ᐋᓐᓂᐊᕐᕕᓕᐊᖅᓯᒪᔪᓄᑦ ᖃᖓᓗᒃᑖᖅ. 
 

• ᑐᓵᔩᑦ ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᐋᓐᓂᐊᕐᕕᓕᐊᖅᓯᒪᔪᓄᑦ ᖃᑕᙳᑎᖏᓐᓄᓪᓗ ᐱᔭᕆᐊᖃᕌᖓᑕ. 

ᖃᐅᔨᒪᙱᑦᑐᖅ ᐋᓐᓂᐊᕐᕕᓕᐊᖅᓯᒪᔪᖅ ᖃᖓᑕᔫᒃᑯᑦ ᑐᐊᕕᕐᓇᖅᑐᒃᑯᑦ ᐊᐅᓪᓚᖅᑐᖃᕆᐊᖃᖅᐸᑦ ᐊᓯᐊᓄᑦ ᐋᓐᓂᐊᕐᕕᒡᔪᐊᕐᒧᑦ 
ᐊᒻᒪᓗ ᐋᓐᓂᐊᓯᐅᖅᑎᒥ ᐱᖃᑕᐅᔪᖃᙱᑉᐸᑦ, ᐃᓚᒋᔭᖓ ᑐᓴᖅᑎᑕᐅᔭᕆᐊᓕᒃ ᐋᓐᓂᐊᕐᕕᓕᐊᖅᓯᒪᔪᖅ ᐊᐅᓪᓚᖅᑳᖅᑎᓐᓇᒍ 
ᕿᒪᐃᖅᑳᖅᑎᓐᓇᒍ ᐅᑭᐅᖅᑕᖅᑐᒥ.  ᐅᖃᖃᑎᒌᒋᐊᖃᕋᔭᖅᑐᑦ ᓇᓗᓇᐃᔭᐃᓂᕐᒧᑦ ᓈᒻᒪᒋᔭᐅᖕᒪᖔᑕ ᐋᓐᓂᐊᖅᑐᓕᕆᓂᒃᑯᑦ 
ᖃᓄᐃᓕᐅᖅᑕᐅᓂᖓᓄᑦ ᐋᓐᓂᐊᕐᕕᓕᐊᕐᕕᒋᔭᖓᓂ.  ᐋᓐᓂᐊᖃᕐᓇᙱᑦᑐᓕᕆᓂᒃᑯᑦ ᐊᖏᕈᑎ ᐅᖃᐅᓯᓕᒃ ᐃᓚᒋᔭᐅᔪᑦ 
ᖃᓄᐃᓕᐅᖁᓂᖏᓐᓄᑦ ᐱᖃᑕᐅᑎᑕᐅᖃᑦᑕᕐᓗᓂ ᐋᓐᓂᐊᕐᕕᓕᐊᖅᑐᒧᑦ. 
 

• ᖃᐅᔨᒪᙱᑦᑐᖅ ᐋᓐᓂᐊᕐᕕᓕᐊᖅᓯᒪᔪᖅ ᐋᓐᓂᐊᓯᐅᖅᑎᒥ ᐱᖃᑎᖃᕆᐊᖃᕋᔭᖅᑐᖅ ᐱᔭᕆᐊᖃᕐᓂᖓ ᒪᓕᒡᓗᒍ.  
ᐃᓚᒋᔭᖓ ᑐᓴᖅᑎᑕᐅᓇᔭᕐᒥᔪᖅ ᐱᖃᑎᖃᕈᓐᓇᖁᑉᓗᒍ ᐋᓐᓂᐊᕐᕕᓕᐊᖅᑐᖅ.  ᖃᓄᑐᐃᓐᓇᑦᑎᐊᖅ ᐃᓚᒋᔭᐅᔪᓂᒃ 
ᐱᖃᑕᐅᑎᑦᑎᓇᓱᖃᑦᑕᖅᑐᑦ ᐋᓐᓂᐊᕐᕕᓕᐊᖅᑐᒥ ᖃᖓᑕᔫᒃᑯᑦ ᑐᐊᕕᕐᓇᖅᑐᒃᑯᑦ ᐊᐅᓪᓚᖅᑐᖃᖅᑎᓪᓗᒍ. 

ᐋᓐᓂᐊᕐᕕᒡᔪᐊᖅ ᐊᑐᓕᖅᑎᕆᓇᔭᕐᒪᑦ ᓈᓚᐅᑎᐊᓛᕐᒥ ᐅᖃᖃᑎᖃᕈᓐᓇᖃᑦᑕᖁᑉᓗᒋᑦ ᖃᑉᑎᕆᔨᒃᑯᓐᓂᒃ 
ᑐᐊᕕᕐᓇᖅᑐᓕᕆᔨᐅᕙᒃᑐᓂᒃ. 
                        

• ᑐᐊᕕᕐᓇᖅᑐᓕᕆᔩᑦ ᐅᖃᓗᖃᑦᑕᖅᑐᑦ ᑐᐊᕕᕐᓇᖅᑐᓕᕆᕝᕕᖕᒧᑦ ᓇᔭᙳᐊᕆᔭᐅᔪᒧᑦ ᐋᓐᓂᐊᕐᕕᓕᐊᖅᑐᖅ 
ᐋᓐᓂᐊᕐᕕᒡᔪᐊᕐᒧᑦ ᑎᑭᖅᑳᖅᑎᓐᓇᒍ. 

 



Communications 2011-25-C 

ᕿᑭᖅᑕᓂ ᐋᓐᓂᐊᕐᕕᒡᔪᐊᕐᒥ ᐋᓐᓂᐊᓯᐅᖅᑎᓂᒃ ᐱᓕᕆᖃᑎᖃᕆᐊᖅᑳᖅᑎᓐᓇᒋᑦ, ᓄᑕᑦ ᐃᖅᑲᓇᐃᔭᖅᑎᑖᖑᔪᑦ 
ᑐᓴᐅᒪᑎᑕᐅᓕᖃᑦᑕᕐᓗᑎᒃ ᒪᓕᒐᓂᒃ, ᐱᖁᔭᓂᒃ ᐊᒻᒪᓗ ᐊᑐᐊᒐᕆᔭᐅᔪᓂᒃ ᐱᔾᔪᑎᖃᖅᑐᓂᒃ ᐊᓂᑎᑕᐅᓂᐊᕐᓂᖏᓐᓄᑦ 
ᐋᓐᓂᐊᕐᕕᓕᐊᖅᓯᒪᔪᑦ ᐅᕝᕙᓘᓐᓃᑦ ᓅᑕᐅᓂᐊᕐᓂᖏᓐᓄᑦ ᐋᓐᓂᐊᕐᕕᓕᐊᖅᓯᒪᔪᑦ ᑲᒪᒋᔭᐅᖔᓕᕐᓗᑎᒃ ᐳᑭᖅᑕᓕᖕᓄᑦ. 
                                                                                                                    

• ᐋᓐᓂᐊᕐᕕᓕᐊᖅᓯᒪᔪᑦ ᐊᓂᑎᑕᐅᓂᐊᓕᕌᖓᑕ ᓅᑕᐅᓂᐊᖅᑎᓪᓗᒋᓪᓘᓐᓃᑦ ᖃᓄᐃᓕᐅᕈᑎᒃᓴᑦ 
ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᓄᑖᓄᑦ ᐃᖅᑲᓇᐃᔭᖅᑎᑖᖑᔪᓄᑦ ᐃᓕᓐᓂᐊᖅᑎᑕᐅᑎᓪᓗᒋᑦ ᐃᖅᑲᓇᐃᔭᖅᑎᑖᖑᓵᕐᓂᒃᑯᑦ.  
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᓴᖅᑭᑎᑦᑎᕙᓪᓕᐊᖕᒥᔪᑦ ᑎᑎᕋᖅᓯᒪᔪᓂᒃ ᐃᖅᑲᓇᐃᔭᖅᑏᑦ ᐱᑎᑕᐅᔪᓐᓇᖃᑦᑕᖁᑉᓗᒋᑦ 
ᑐᑭᓯᐅᒪᑦᑎᐊᕈᓐᓇᖁᑉᓗᒋᓪᓗ ᐃᓕᓐᓂᐊᕈᑎᓂᒃ ᐃᖅᑲᓇᐃᔭᖅᑎᑖᖑᓵᕐᓂᕐᒨᖓᔪᓂᒃ. 

 
ᐊᑐᓕᖁᔭᐅᓯᒪᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᖃᓄᐃᓕᖓᓕᕐᓂᖏᑦ ᑭᐅᓯᓯᒪᓂᖏᓐᓄᑦ: 

ᖃᖓᑕᔫᒃᑯᑦ ᑐᐊᕕᕐᓇᖅᑐᓕᕆᓂᖅ ᒫᓐᓇᑲᐅᑎᒋ ᑲᒪᒋᔭᐅᔪᓐᓇᖅᓯᖁᑉᓗᒍ, ᐊᑐᓕᖁᔭᐅᓯᒪᔪᖅ ᑐᐊᕕᕐᓇᖅᑐᓕᕆᔾᔪᑎᒥᒃ ᖃᖓᑕᔫᒥ 
ᐱᑕᖃᐃᓐᓇᖃᑦᑕᖁᑉᓗᒍ ᐃᖃᓗᖕᓂ. 
 

• ᒫᓐᓇᐅᔪᖅ ᖃᖓᑕᔫᒃᑯᑦ ᑐᐊᕕᕐᓇᖅᑐᓕᕆᔾᔪᑎ ᑳᓐᑐᕌᒃ ᕿᑭᖅᑖᓗᖕᒧᑦ ᑎᒍᒥᐊᖅᑕᐅᖕᒪᑦ ᑭᕙᓪᓕᖅ ᐃᐊᒧᑦ/ᓄᓇᕗᑦ 
Lifeline-ᒧᑦ.  ᓄᑖᖅ ᑳᓐᑐᕌᒃ ᑐᒃᓯᕋᖅᓯᒪᔪᖅ ᓱᒃᑲᔪᕐᔪᐊᕋᓛᒥᒃ ᖃᖓᑕᔫᒥ ᐃᖃᓗᖕᓃᖃᑦᑕᕋᔭᖅᑐᒥ 
ᐋᓐᓂᐊᓯᐅᖅᑎᖃᕐᓗᑎᒃ ᐃᖅᑲᓇᐃᔭᖅᑎᓂᒃ ᐊᔾᔭᖅᓯᖃᑦᑕᕋᔭᖅᑐᓂᒃ ᐋᓐᓂᐊᓗᐊᖅᑐᓂᒃ ᑐᕌᕐᕕᒋᔭᕆᐊᖃᖅᑕᖏᓐᓄᑦ.  
ᑕᒪᓐᓇ ᖃᖓᑕᔫᒃᑯᑦ ‘ᑐᐊᕕᕐᓇᖅᑐᓕᕆᓂᐅᔪᖅ.’ 

 
ᓄᓇᕗᑦ ᒐᕙᒪᒃᑯᖏᑦ ᐱᓕᕆᔭᕆᐊᓖᑦ ᑕᐃᒪᐃᑦᑐᖃᐃᓐᓇᖁᓗᒍ ᑕᒪᐃᓐᓂᒃ ᓯᕗᓂᒃᓴᒥ ᖃᖓᑕᔫᒃᑯᑦ ᑐᐊᕕᕐᓇᖅᑐᓕᕆᔾᔪᑕᐅᔪᓄᑦ 
ᑳᓐᑐᕌᒃᓂ.  
 

• ᑕᒪᓐᓇ ᒫᓐᓇᐅᔪᖅ ᐊᑐᖅᑕᐅᕙᒃᑐᖅ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᐃᓄᓪᓕᕆᔨᒃᑯᓐᓄᓪᓗ. 
  
 
ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ ᐊᑐᓕᖅᑎᕆᔭᕆᐊᓖᑦ ᓄᓇᕗᓗᒃᑖᒧᑦ ᑐᕌᖓᔪᒥᒃ ᐋᖓᔮᕐᓇᖅᑐᓂᒃ ᐃᒥᐊᓗᖕᓂᒡᓗ 
ᐅᐃᕆᓯᒪᔪᓄᑦ ᐃᑲᔪᖅᑕᐅᕝᕕᖕᒥ ᒫᓐᓇᑲᐅᑎᒋ. 
 

• ᐃᑲᔪᖅᑕᐅᕝᕖᑦ ᓯᕗᓪᓕᖅᐸᐅᑎᑕᐅᖏᓐᓇᖅᑐᑦ ᓄᓇᕗᑦ ᒐᕙᒪᒃᑯᓐᓄᑦ.  ᒐᕙᒪᒃᑯᑦ ᕿᒥᕐᕈᐃᓐᓇᖅᑐᑦ 
ᐃᑲᔪᖅᑕᐅᕝᕕᒃᑖᖑᔭᕆᐊᓕᖕᓂᒃ ᑮᓇᐅᔭᖅᑖᖑᔭᕆᐊᓕᖕᓂᒡᓗ ᓴᖅᑭᑎᑦᑎᓂᐊᕐᓗᓂ ᐃᑲᔫᑎᒃᓴᓂᒃ ᐱᐅᓂᖅᐹᒃᑯᑦ 
ᐱᔨᑦᓯᕋᐅᑕᐅᔪᓐᓇᕐᓂᐊᖅᑐᓂᒃ ᓄᓇᕗᒥᐅᓄᑦ. 

 

 


